
Beidh na treoirlínte seo a leanas ag teacht le sainmheon na scoile, a fháiltíonn
roimh an deis a chuirtear ar fáil don scoil polasaithe a fhorbairt, a fhoilsiú 

agus a chur i ngníomh a chuimsíonn gach dalta, iad siúd le riachtanais

speisialta oideachais san áireamh. 
Feidhmiú de réir na dtreoirlínte 

Is treoirlínte sásúla don dea-chleachtas iad na treoirlínte seo, má fheidhmíonn an Bord Bainistíochta go dlúth dá réir. Dá bhrí sin iarrtar ar an mBord Bainistíochta 
cloí leis na treoirlínte nuair atáthar ag dréachtú agus ag foilsiú a gcuid 

polasaithe ar riachtanais speisialta oideachais agus ar pholasaithe eile i gcoiteann. 

Polasaithe a fhoilsiú 

Meabhraítear don Bhord Bainistíochta go bhfuil dualgas air polasaí iontrála a fhoilsiú, 

de réir an Achta Oideachais, 1998, ina mbeadh polasaí iontrála do dhaltaí faoi
mhíchumas nó le riachtanais oideachais eile, agus plean scoile a ullmhú a leagan 

amach cuspóirí agus bearta na scoile chun comhionannas iontrála a chinntiú, mar aon 

le rannpháirtíocht na ndaltaí le riachtanais speisialta oideachais, i ngach gné den

scoil, chomh fada agus is féidir. 

Alt 9 (m) Acht Oideachais, 1998

‘chun beartas i dtaca le ligean isteach a bhunú agus a chothabháil lena bhforálfar don inrochtaineacht is mó is féidir ar an scoil
.. inrochtaineacht dóibh siúd le riachtanais speisialta oideachais san áireamh.

Alt 21 (1) Acht Oideachais, 1998 – seo a leanas an dualgas atá ar an mBord:
‘Déanfaidh bord, a luaithe is féidir tar éis a cheaptha, socruithe chun plean (dá ngairtear an “plean scoile” san alt seo) a ullmhú agus cinnteoidh sé go ndéanfar an plean a athbhreithniú agus a thabhairt cothrom le dáta ar bhonn rialta’
Alt 21 (2) Acht Oideachais, 1998 
‘Sonrófar sa phlean scoile cuspóirí na scoile maidir le comhionannas rochtana ar an scoil agus le comhionannas rannpháirtíochta sa scoil agus na bearta a bheartaíonn an scoil a ghlacadh chun na cuspóirí sin a bhaint amach, lena n-áirítear comhionannas rochtana ar an scoil agus comhionannas rannpháirtíochta sa scoil ag mic léinn atá faoi mhíchumas nó a bhfuil riachtanais speisialta eile oideachais acu’
An Próiseas Cuimsitheachta 

Is é is cuspóir d’aon pholasaí ar riachtanais speisialta oideachais ná deireadh

a chur le hidirdhealú idir dhaoine. Ba chóir go gcuirfí ar chumas gach dalta 

a bheith páirteach i bpobal scoile, pobal nach bhfuil réamh-chlaonta agus ina ndéantar 

ceiliúradh ar éagsúlachtaí idir dhaoine. 
Chun an sprioc seo a bhaint amach caithfidh an scoil a bheith toilteanach iniúchadh

a dhéanamh, agus ath-struchtúrú más gá, ar a struchtúir agus a cláir, chun freastal ar

na riachtanais éagsúla a bhíonn ag gach dalta atá ag freastal ar an scoil. Is í seo

an t-aon slí inar féidir leis an scoil a bheith in iúl ar na constaicí atá ann maidir le cuimsitheacht, mar aon leis na struchtúir thacaíochta agus na hacmhainní ar ghá 

a úsáid chun lán-rannpháirtíocht gach dalta a chinntiú i ngach gné den saol scoile, 
is cuma cibé cumas nó riachtanas.
Ba chóir an t-iniúchadh seo a chur i bhfeidhm chun an rud ceart agus cóir a bhaint 

amach agus chun cur chuige uile-scoile a bhaint amach. 

Ba chóir dó díriú ar:

Luachanna cuimsitheacha a chruthú .

Ba chóir don scoil tréan-iarracht a dhéanamh pobal scoile slán, cuimsitheach, comhoibritheach agus spreagúil a chruthú, ina meallfaí gach dalta barr a c(h)umais 

a bhaint amach. I bpróiseas dá leithéid bheadh: 
Polasaithe cuimsitheacha á gcruthú .

Chomh maith le ráitis sainmheoin a chruthú lena n-áirítear riachtanais speisialta,
ba chóir iniúchadh a dhéanamh ar gach polasaí scoile chun a chinntiú nach 

gcuirtear bac ar dhaltaí le riachtanais speisialta oideachais teacht ar, nó a bheith

páirteach sa phobal scoile agus ins na cláir scoile. Ba chóir go mbeadh prionsabal na cuimsitheachta ag sní tríd gach polasaí scoile. 
Cleachtais chuimsitheacha a chruthú 
Caithfear a chinntiú go bhfuil cleachtais laistigh den seomra ranga ag teacht leis na 
polasaithe agus leis an gcultúr cuimsitheach seo. 
Glacadh le curaclaim chuimsitheacha agus iad a fhorbairt 
Ba chóir don scoil a chinntiú go bhfuil an caighdeán oideachais céanna ar fáil 

do gach dalta, is cuma cibé cumas nó riachtanas, agus ba chóir a chinntiú 

go bhfuil teacht ag cách ar churaclam leathan agus cothrom, a bheadh

comhchuimsitheach lena gcumais.  

 ‘It is through inclusive school cultures that those changes in

policies, achieved by a school community, can be sustained and

passed on to new staff and students.’

Index for Inclusion (2000 p. 9)

An Plean Scoile 

Is uirlis lárnach é an plean scoile le hoideachas cuimsitheach a sholáthar 

do gach dalta. Ba chóir don chuimisitheacht a bheith mar bhunchloch i 

bpleanáil scoile agus ba chóir don scoil príomh-chuspóirí a ghlacadh ar bord 

sa phlean scoile chun cuimsitheacht níos forleithne a chur i bhfeidhm. 
Pleanáil Uile-Scoile 

Dá bhrí sin is tráthúil é an Tionscnamh um Phleanáil Fhorbartha Uile-Scoile

ag am ina bhfuil pobail scoile ag bogadh i dtreo na cuimsitheachta.
Chun go mbeadh polasaí ar riachtanais speisialta éifeachtach, 

ní féidir é a cheangal mar aguisín ar pholasaithe eile na scoile. Caithfear é a chruthú
mar pholasaí ann féin agus mar chuid riachtanach de gach polasaí scoile eile. 

Bainfear amach polasaí ar riachtanais speisialta oideachais nuair a dhéantar scrúdú

ar chláir na scoile, ar a straitéisí, a luachanna agus a sainmheon – mar atá sonraithe

sa Thionscnamh um Phleanáil Uile-Scoile
Tabharfaidh an cháipéis seo moltaí maidir le buncháipéis le Polasaí ar 

Riachtanais Speisialta Oideachais a dhréachtú. Mar atá molta, ba chóir mionscrúdú

a dhéanamh ar pholasaithe agus ar chleachtais eile, sa mhéid is go bhféadfaidís dul

i gcion ar na deiseanna a bheadh ag dalta le riachtanais speisialta oideachais páirt 

a ghlacadh sa phobal uile-scoile, sa saol scoile agus sna cláir scoile. 

Déanfaidh an cháipéis seo tagairt don tábhacht a bhaineann le polasaí a dhréachtú 

i gcomhchomhairle le tuismitheoirí, leis na bhfoireann, le daltaí, le baill an bhoird, leis 

an bPátrún agus leis an bpobal. 
Níl i gceist leis na treoirlínte seo ach buncháipéis a chur ar fáil. Fáiltíonn an scoil roimh mholtaí ón mBord Bainistíochta, ón bPríomhoide, ón Leas-Phríomhoide agus rl. chun gur

féidir linn feabhas a chur ar an dréacht 
Comhaontuithe Idirnáisiúnta agus Reachtaíocht an Oireachtais

Coinbhinsiúin agus Comhaontuithe Idirnáisiúnta
Cur chuige na scoile
Déanfaidh an scoil seo a dícheall gealltanais idirnáisiúnta agus reachtaíocht nua oideachais a chur i ngníomh, go háirithe an tAcht Oideachais, 1998; an tAcht Oideachais (Leas), 2000; an tAcht um  Stádas Comhionann, 2000 agus an tAcht um Oideachas do Dhaoine  a bhfuil Riachtanais Speisialta Oideachais Acu, 2004. Tacaíonn an scoil le prionsabail reachtaíochta, páirtnéireachta, freagrachta, soiléireachta & cuimsitheachta, le meas ar éagsúlacht, le rogha na dtuismitheoirí agus le comhionannas. 
Comhaontuithe Idirnáisiúnta:

· Coinbhinsiún na Náisiún Aontaithe um Chearta an Linbh (1989)
· Rún Chomhairle na nAirí Oideachais maidir le comhtháthú ar 

pháistí agus ar dhaoine óga faoi mhíchumas i ngnáth-chórais

oideachais (90c/162/01). An Bhruiséil: Comhphobal Eorpach (1990)

· Rialacha Caighdeánacha na Náisiún Aontaithe um Chomhionannas

Deiseanna do Dhaoine faoi Mhíchumas (1993)

· Ráiteas Salamanca de chuid UNESCO (1994)

Reachtaíocht Náisiúnta Ábhartha
(a) Iontráil agus Rannpháirtíocht 
Cearta an Pháiste oideachas a fháil 
Tá sé de cheart ag gach páiste oideachas bunúsach a fháil, de réir mar atá sonraithe in Airteagal 42 de Bhunreacht na hÉireann agus dá bhrí sin tá sé de dhualgas ar an Stát a chinntiú go ndéantar soláthar ar an oideachas  sin. Cuireann an tAcht Oideachais, 1998, béim ar an bhfreagracht atá ar Bhoird Bhainistíochta an soláthar oideachais sin a chinntiú do dhaltaí atá ag freastal ar an scoil. 
In Alt 15 den Acht Oideachais, 1998 (2)(g) deir sé faoin mbord bainistíochta: 

(g) …úsáidfidh sé na hacmhainní a chuirfear ar fáil don scoil as airgead a sholáthróidh an tOireachtas chun soláthar réasúnach a dhéanamh do mhic léinn atá faoi mhíchumas nó a bhfuil riachtanais speisialta eile oideachais acu.

Maidir leis an bpolasaí iontrála deir an chuid seo den Acht go gcaithfidh an bord an polasaí a fhoilsiú: 
(d) ….. i cibé modh is dóigh leis an mbord, le comhaontú an phátrúin, a bheith cuí, beartas na scoile i dtaca le ligean isteach agus rannpháirtíocht sa scoil, lena n-áirítear beartas na scoile i ndáil le mic léinn a dhíbirt agus a chur ar fionraí, agus i ndáil le ligean isteach agus rannpháirtíocht mac léinn atá faoi mhíchumas nó a bhfuil riachtanais speisialta eile oideachais acu
An tAcht Oideachais (Leas), 2000. 

Chomh maith leis an méid thuas sonraítear san Acht Oideachais (Leas), 2000, nach féidir leis an scoil diúltú dalta a chlárú nuair nach mbeadh diúltú dá leithéid ag teacht le polasaí (foilsithe) iontrála na scoile. 
Alt  19

(1) Ní dhiúltóidh bord bainistíochta scoile aitheanta leanbh a ligean isteach mar mhac léinn sa scoil sin, ar leanbh é nó í a mbeidh iarratas chun é nó í a ligean isteach amhlaidh déanta ina leith, ach amháin i gcás ina mbeidh an diúltú sin de réir bheartas na scoile aitheanta lena mbaineann, arna fhoilsiú faoi alt 15(2) (d) d'Acht 1998

An tAcht um Stádas Comhionann, 2000. 

De réir an Achta um Stádas Comhionann, 2000, tá sé neamhdhleathach idirdhealú idir dhaoine ar fháthanna faoi leith, ar nós míchumas. Baineann na rialacha sin, ní hé amháin le hiontráil scoile ach le hiontráil ar aon chúrsa, áis nó acmhainn a chuirtear ar fáil sa scoil sin agus ní féidir leis an scoil idirdhealú i ndáil le dalta a dhíbirt as an scoil nó aon phionós eile a ghearrtar air / uirthi. Tá sé de dhualgas ar scoileanna a bheith in iúl ar na bun-phrionsabail chomhionannais agus cearta na dtuismitheoirí scoil a roghnú dá bpáiste, mar atá leagtha amach san Acht Oideachais, 1998. 
An tAcht Oideachais, 1998, (15)(d).

… go n-urramófar prionsabail an chomhionannais agus an ceart atá ag tuismitheoirí a leanaí a chur ar scoil is rogha leis na tuismitheoirí agus go gcomhlíonfar cibé ordacháin a dhéanfaidh an tAire ó am go ham, ag féachaint do spiorad sainiúil na scoile agus do chearta bunreachtúla gach duine lena mbaineann,
Tá sé i gceist go gcomhlíonfadh sé seo Airteagal 42 de Bhunreacht na hÉireann. Tugann Airteagal 42 sainmhíniú maidir leis na réimsí intuigthe nuair a dhéantar tagairt do ‘oideachas’.  Ba chóir an sainmhíniú seo a leanas a chur san áireamh nuair atá ‘oideachas cuí’ á phlé, maidir le daltaí le riachtanais speisialta oideachais. 
Airteagal 42

(1) Admhaíonn an Stát gurb é an Teaghlach is múinteoir príomha dúchasach don leanbh, agus ráthaíonn gan cur isteach ar cheart doshannta ná ar dhualgas doshannta tuistí chun oideachas de réir a n-acmhainne a chur ar fáil dá gclainn i gcúrsaí creidimh, moráltachta, intleachta, coirp agus comhdhaonnachta. 
Ceart Achomharc a Dhéanamh 
Tá sé de cheart ag tuismitheoirí achomharc a dhéanamh más rud é go ndiúltaítear áit do pháiste i scoil, de réir mar atá sonraithe in Alt 29 den Acht Oideachais. Ba chóir don Pholasaí seo tagairt don cheart sin. Más rud é go seoltar litir chuig tuismitheoir ag diúltú áite do dhalta sa scoil, ba chóir an ceart seo a chur in iúl dóibh agus foirm iarratais a chur ar fáil. (Féach Imlitir M48/01)

Soláthar Réasúnach 
Tá sé de dhualgas ar scoil na hacmhainní a chuirfear ar fáil don scoil as airgead poiblí a úsáid chun soláthar réasúnach a dhéanamh agus cóiríocht a chur ar fáil do dhaltaí faoi mhíchumas nó a bhfuil riachtanais speisialta oideachais acu, agus i gcás inar gá é, foirgnimh a athrú agus trealamh cuí a sholáthar.
Sonraítear san Acht um Stádas Comhionann gur féidir idirdhealú a thabhairt air más rud é nach ndéantar soláthar ar chóiríocht chuí dóibh siúd le riachtanais speisialta. De réir fhorálacha an Achta is féidir idirdhealú dearfach a dhéanamh chun freastal ar dhaoine le riachtanais speisialta a mbeadh áiseanna, socruithe, seirbhísí (sonraithe san Acht Oideachais, 1998) nó cúnamh ar leith de díth orthu nach mbeadh de dhíth orthu siúd nach bhfuil riachtanais speisialta acu, más rud é go gcuirtear na hathruithe seo i gcrích chun comhionannas deiseanna oideachais a chur chun cinn. 
Eisceachtaí 
De réir Alt 7 den Acht um Stádas Comhionann, 2000, ceadaítear do scoil idirdhealú a dhéanamh maidir le rannpháirtíocht in imeachtaí spóirt nó maidir le húsáid ar áiseanna spóirt. Ceadaítear freisin do scoil idirdhealú a dhéanamh maidir le rannpháirtíocht i ngné éigin de ghníomhaíocht scoile a bheadh dodhéanta don dalta i gceist, nó i gcás ina mbeadh baol ann do shláinte an dalta i gceist. 
Ciapadh 
Bheadh meas, cuimsitheacht agus glacadh le héagsúlacht mar bhun-phrionsabail i bpolasaí cuimsitheach uile-scoile. Tá sé de dhualgas ar an scoil aitheantas a thabhairt don cheart atá ag gach ball den phobal scoile saol scoile slán a bheith acu, go fisiceach agus go síceolaíoch. Uaireanta bíonn sé níos éasca ciapadh fisiceach nó síceolaíoch a dhéanamh ar dhalta le riachtanais speisialta oideachais. Is féidir leis seo a bheith tubaisteach do ghrúpa atá leochaileach agus goilliúnach cheana féin. Más rud é nach bhfeidhmíonn an scoil, má dhéantar ciapadh ar dhalta de bharr a m(h)íchumais, d’fhéadfaí an dlí a chur ar an scoil de réir an Achta um Stádas Comhionann, 2000, agus de réir dlíthe eile. Tá cosc ar chiapadh dá leithéid, de réir Ailt 11 den Acht um Stádas Comhionann, 2000. 
Níl cead ag duine in údarás ciapadh a dhéanamh ar dhalta atá tar éis iarracht clárú leis an scoil nó atá ag iarraidh úsáid a bhaint as seirbhís a chuireann an scoil ar fáil. Rud eile de, ba chóir do dhaoine freagracha a chinntiú nach ndéantar ciapadh ar dhuine eile ar scoil. Ba chóir dóibh céimeanna cuí a chur i bhfeidhm chun a cosc a chur le ciapadh ar dhaoine sa scoil. 
Seo a leanas mar a shainmhínítear ciapadh in Alt 11 den Acht um Stádas Comhionann, 2000: 

(5) Tarlaíonn ciapadh nuair a chuireann duine duine eile (“an t-íospartach”) faoi réir aon ghnímh, iarrata nó iompair, lena n-áirítear focail labhartha, gothaí nó táirgeadh, taispeáint nó scaipeadh focal scríofa, pictiúr nó ábhair eile, nach bhfáiltítear roimhe nó roimpi agus atá, i leith an íospartaigh, bunaithe ar aon fhoras idirdhealaitheach agus a bhféadfaí le réasún a mheas gur ábhar coil, uiríslithe nó imeaglaithe é dó nó di.

(b) Riachtanais Speisialta oideachais a aithint agus soláthar a dhéanamh dóibh 
Oideachas ag teacht le cumas 
An tAcht Oideachais  (1998)

Chun a feidhmeanna a chomhlíonadh de réir an Achta Oideachais, 1998, tá sé de dhualgas ar gach scoil oideachas a chur ar fáil do dhaltaí atá ag teacht lena gcumas, agus caithfidh an scoil, go háirithe, úsáid a bhaint as na hacmhainní atá ar fáil di: 
Alt  9

(a) chun a chinntiú go ndéanfar riachtanais oideachais gach mic léinn, lena n-áirítear iad sin atá faoi mhíchumas nó a bhfuil riachtanais speisialta eile oideachais acu, a shainaithint agus go ndéanfar soláthar faoina gcomhair

Oideachas Comhtháiteach 
An tAcht um Oideachas do Dhaoine a bhfuil Riachtanais Speisialta Oideachais Acu, 2004. 
Déanfar soláthar ar oideachas do pháiste a bhfuil riachtanais speisialta aige / aici le cois soláthar do pháiste nach bhfuil riachtanais dá leithéid aige / aici, mura bhfuil sé ag sárú: 
(a) leas an pháiste mar atá cinnte de réir measúnú faoin Acht seo, nó

(b) soláthar éifeachtach oideachais do pháistí a bheadh ag fáil oideachais i dteannta an pháiste seo. 
Pleanáil 
An tAcht um Oideachas do Dhaoine a bhfuil Riachtanais Speisialta Oideachais Acu, 2004. 

Déantar soláthar eile do dhaoine faoi mhíchumas, de réir fhorálacha an Achta seo chun: 
Go mbeadh an ceart céanna ag daoine faoi mhíchumas is atá ag a gcomhghleacaithe nach bhfuil faoi mhíchumas, leas agus tairbhe a bhaint as oideachas cuí.

Cuidiú le leanaí faoi mhíchumas na scileanna riachtanacha a bheith acu, ag fágáil na scoile dóibh, chun páirt a ghlacadh, go feadh a n-inniúlachta, ar shlí uilechimsitheach i ngníomhaíochtaí sóisialta agus eacnamaíochta na sochaí agus saol neamhspleách comhlán a chaitheamh.

Comhchomhairle a bheith ann le tuismitheoirí leanaí faoi mhíchumas is ndáil le hoideachas na leanaí sin.

Go mbunófaí an Chomhairle Náisiúnta um Oideachas Speisialta. 
Pleananna Oideachais 
An tAcht um Oideachas do Dhaoine a bhfuil Riachtanais Speisialta Oideachais Acu, 2004. 

De réir fhorálacha an Achta leagtar amach nósanna imeachta soiléire maidir le 

 (a) Socruithe chun dalta a chur ar aghaidh ón scoil i gcomhair measúnaithe 

 (b) Ullmhú ar phlean oideachais scoile, lena n-áirítear céimeanna cuí chun réiteach le haghaidh a leithéid. 
(c) Tuismitheoirí agus eagraí riachtanais speisialta oideachais na scoile a bheith bainteach leis na pleananna. 
(d) Go ndéanfadh an Chomhairle Náisiúnta um Oideachas Speisialta nó Bord Sláinte measúnú ar an bpáiste, nó go ndéanfaí measúnú ar an bpáite thar ceann na Comhairle nó an Bhoird Sláinte. 
(e) Seirbhísí a chur ar fáil do pháiste chun a chur ar a c(h)umas páirt a ghlacadh san oideachas agus fónamh a bhaint as. 
(f) Plean oideachais a ullmhú nuair a iarrann an Chomhairle Náisiúnta um Oideachais Speisialta é. 
(g) Ábhar don phlean oideachais. 
(h) Cur i ngníomh ar an bplean oideachais. 
(i) Athbhreithniú ar phleananna oideachais. 
(j) Dalta a bhfuil plean oideachais aige / aici a aistriú ó scoil amháin go scoil eile. 
(k) Scoil a ainmniú ar féidir le páiste le riachtanais speisialta oideachais freastal uirithi.
(l) Nósanna Imeachta Achomhairc
(m) Pleanáil do riachtanais oideachais sa todhchaí. 
Dualgas Scoile 
An tAcht um Oideachas do Dhaoine a bhfuil Riachtanais Speisialta Oideachais Acu, 2004. 

Tá sé de dhualgas ar Bhord Bainistíochta na Scoile:
(a) a chinntiú go ndéantar comhlíonadh ar Alt 2 den Acht (oideachas comhtháite) i ndáil leis an scoil sin. 
(b) a chinntiú go mbíonn tuismitheoirí dalta le riachtanais speisialta oideachais (i) ar an eolas faoi riachtanais a bpáiste agus an chaoi ina bhfuil an scoil ag freastal ar na riachtanais sin agus go dtéitear i gcomhchomairle leis na tuismitheoirí sin (ii) maidir le bheith páirteach i gcinntí suntasacha a dhéantar i dtaca le hoideachas a bpáiste. 
(c) comhoibriú, chomh fada agus is féidir, leis an gComhairle um Oideachas Speisialta agus a fostaithe, 
(d) a chinntiú go bhfuil gach múinteoir agus gach fostaí cuí ar an eolas faoi riachtanais speisialta dhaltaí na scoile. 
Dualgas na nAirí acmhainní a chur ar fáil 
Tá sí de fhreagracht ar Airí rialtais áirithe acmhainní a chur ar fáil do dhaltaí le riachtanais speisialta oideachais mar atá sonraithe in Alt 12 (1) den Acht um Oideachas do Dhaoine a bhfuil Riachtanais Speisialta Oideachais Acu, 2004
Sainmhínithe 
Oideachas Speisialta

Riachtanais Speisialta Oideachais 
Alt 2 den Acht Oideachais, 1998. 
Tugtar an sainmhíniú seo a leanas ar riachtanais speisialta oideachais

‘ciallaíonn “riachtanais speisialta oideachais” riachtanais oideachais mac léinn atá faoi mhíchumas agus riachtanais oideachais mac léinn a bhfuil cumas eisceachtúil iontu’.

Míchumas 
Alt 2 den Acht Oideachais, 1998
Ciallaíonn míchumas  –

(a) feidhmeanna coirp nó meabhrach duine a bheith caillte go hiomlán nó go páirteach, lena n-áirítear cuid de chorp duine a bheith caillte, nó
(b) orgánaigh atá nó is dóigh a bheidh ina dtrúig galair nó tinnis ainsealaigh a bheith sa chorp, nó

(c) mífheidhmiú, anchuma nó máchailiú cuid de chorp duine, nó

d) riocht nó mífheidhmiú a bhfuil de thoradh air go bhfoghlaimíonn duine ar shlí éagsúil le duine nach bhfuil an riocht nó an mífheidhmiú air nó uirthi, nó 

(e) riocht, tinneas nó galar a fhearann ar phróisis smaointe duine, ar aireachtáil na réaltachta ag duine, ar mhothúcháin nó ar bhreithiúnas duine, nó a bhfuil iompraíocht shuaite de thoradh air;

Ba chóir a mheabhrú go bhfuil sainmhínithe agus coincheapa eile ann maidir le míchumas. Ceaptar go bhfuil roinnt díobh siúd ró ‘eolaíoch’ agus nach ndíríonn siad ar an tuiscint a bhaineann leis an ‘duine laistigh den chorp’. Creidtear gur toisc go ndéanann an tsochaí suntas de mháchail nó de mhíchumas go dtugtar an míchumas faoi deara ar an gcéad dul síos. Ba chóir é seo a chur san áireamh nuair atáthar ag cur pleananna agus polasaithe scoile i gcrích agus i meon na scoile i leith míchumais. 
Alt 1 den Acht um Oideachas do Dhaoine a bhfuil Riachtanais Speisialta Oideachais Acu, 2004

‘ … is é is ciall le míchumas oideachais, i ndáil le páiste, ná srian ar chumas an pháiste páirt a ghlacadh agus fónamh a bhaint as oideachas de bharr míchumas leanúnach fisiceach, céadfaíoch, meabhrach nó intleachtach’ 
Seirbhísí Tacaíochta 
In Alt 7 den Acht Oideachais, 1998 sonraítear feidhmeanna an Aire Oideachais agus Eolaíochta de réir an Achta. An chéad fheidhm ná a chinntiú go gcuirtear ar fáil, do gach duine sa Stát, duine faoi mhíchumas nó a bhfuil riachtanas speisialta oideachais eile aige nó aici san áireamh, seirbhísí tacaíochta agus leibhéal cuí oideachais chun freastal ar riachtanais agus ar chumais an duine sin. Is é atá i gceist le seirbhísí tacaíochta, mar atá sainmhínithe san Acht Oideachais, 1998, ná na seirbhísí a chuireann an tAire ar fáil do dhaltaí nó dá dtuismitheoirí, do scoileanna nó d’ionaid oideachais de réir Alt 7 lena n-áirítear na gnéithe seo a leanas: tacaí agus trealamh teicniúil, rochtain scoile san áireamh; athchóiriú ar fhoirgnimh chun éascú a dhéanamh ar inrochtaineacht agus córais iompair do dhaltaí a bhfuil riachtanais speisialta oideachais acu agus dá gclanna; soláthar a dhéanamh do mhic léinn le riachtanais speisialta oideachais sa luath-oideachais, sa bhunscoil, san iarbhunscoil nó san oideachas fadsaoil, in áiteanna seachas scoileanna nó ionaid oideachais. 
Cuimsitheacht Chun críocha na cáipéise seo is féidir úsáid a bhaint as an sainmhíniú seo  a leanas ar chuimsitheacht: 
… inclusion may be seen as a continuing process of increasing

the participation of students in, and reducing their exclusion

from, the cultures, curricula and communities of local schools.

Index for Inclusion (2001 p. 12)

Is é atá i gceist ná deireadh a chur leis na constaicí atá ann a chuireann cosc ar dhaoine áirithe oiliúint a fháil nó a bheith rannpháirteach, is cuma cá bhfuil siad suite laistigh den phobal scoile. Tá béim curtha ar acmhainní scoile nach bhfuil dóthain úsáide á mbaint astu – acmhainní foirne, iontaobhaithe, tuismitheoirí agus páirtithe leasmhara eile na scoile. Cuirtear béim ar éagsúlacht na ndaltaí mar acmhainn ar leith a chuirfeadh leis an gcaighdeán oiliúna agus múinteoireachta.  
Buncháipéis agus Treoirlínte do Pholasaí Scoile ar Riachtanais Oideachais Speisialta á Dhréachtú
Cuid A  RÁITEAS MISIN 

Ráiteas ar shainmheon na scoile i ndáil le riachtanais speisialta oideachais
Ba chóir go mbeadh an polasaí an-soiléir ón tús maidir le sainmheon creidimh / fealsúnach na scoile mar atá sonraithe i ráiteas misin na scoile (agus comhaontaithe sa Phlean Scoile).
Ba chóir don ráiteas seo tuairim ghinearálta na foirne a léiriú i leith cur chuige iomlánaíoch na scoile i ndáil le daltaí a bhfuil riachtanais speisialta oideachais acu, lena n-áireofaí freagracht roinnte, modhanna múinteoireachta éifeachtacha agus cláir /curaclaim chuimsitheacha. Sa ráiteas seo ba chóir go mbeadh aidhmeanna na scoile sonraithe chomh fada agus a bhaineann le freastal ar riachtanais speisialta oideachais. D’fhéadfaí cur síos a dhéanamh anseo ar aidhmeanna oideachais speisialta na scoile freisin. 
Cuid B COMHTHÉACS FEIDHMITHE

Reachtaíocht, cearta, sainmheon na scoile, acmhainní 

Ba chóir go mbeadh ráiteas soiléir sa Pholasaí a shoiléiríonn an polasaí sna comhthéacsanna seo a leanas: 
· Téarmaí tagartha rialacháin agus cláir na Roinne Oideachais agus Eolaíochta

· Cearta na Phátrúin mar atá leagtha amach san Acht Oideachais

· Sainmheon creidimh na Scoile

· Maoiniú agus acmhainní atá ar fáil 

Ba chóir go mbeadh sé soiléir go dtacaíonn an scoile leis na prionsabail seo a leanas: 
· Cuimsitheacht 
· Comhionannas rochtana agus rannpháirtíochta sa scoil
· Rogha an tuismitheora maidir le páiste a chlárú i scoil
· Meas ar éagsúlacht thraidisiúin, luachanna, creidimh, teangacha agus slite beatha sa tsochaí 
Cuid C SONRAÍ AGUS STRUCHTÚR NA SCOILE

Cur síos ginearálta 
Is féidir cur síos gearr a dhéanamh ar an scoil anseo (le nóta ag cur in iúl go bhfuil na sonraí  ar fáil in áiteanna eile freisin – mar shampla i bpolasaí iontrála na scoile / bileog eolais faoin scoil )
Eagrú Ginearálta 
D’fhéadfaí tagairt ghinearálta a dhéanamh d’eagrú na scoile nó an áit ina bhfuil eolas ar fáil (m.sh. in áit eile sa phlean scoile). D’fhéadfadh an t-eolas seo a bheith ag tagairt don roghnú ginearálta a dhéantar ar ghrúpaí ranga, ar chórais tréadchúraim, ar chórais ghinearálta mheasúnaithe agus thuairiscithe agus araile. Ba chóir go ndéanfaí soiléiriú ar an ngaol atá ann idir soláthar agus tacaí do dhaltaí le riachtanais speisialta oideachais agus córais scoile níos leithne. Ar a laghad, ba chóir don scoil dul i ngleic 
· Leis an mbealach ina bhfuil grúpaí ranga eagraithe

· Le cinneadh a dhéanamh maidir le cumas measctha, sruthú nó bandáil 
· Leis an múnla a roghnaíodh chun freastal ar riachtanais speisialta oideachais 

Eagrú ar Riachtanais Speisialta Oideachais 
Is féidir cur síos go sonrach anseo ar sholáthar foirne na scoile do riachtanais speisialta oideachais m.sh. dáileadh múinteoirí, líon múinteoirí cáilithe riachtanais speisialta nó tacaíochta foghlama atá sa scoil. 
Áiseanna agus Maoiniú 
D’fhéadfaí tagairt go sonrach do na háiseanna, na hacmhainní nó do thionscnaimh mhaoinithe speisialta atá ar bun ag an scoil chun freastal ar dhaltaí agus cúnamh a thabhairt dóibh siúd a bhfuil riachtanais speisialta oideachais acu. 
Rólanna agus Freagrachtaí 
Ba chóir don pholasaí ar riachtanais speisialta oideachais soiléiriú a dhéanamh ar na rólanna agus ar na freagrachtaí éagsúla atá ar an scoil i ndáil le daltaí le riachtanais speisialta oideachais agus a dtuismitheoirí. Is féidir cur síos a dhéanamh anseo ar rólanna na mball foirne lárnacha – m.sh. an príomhoide, múinteoirí tacaíochta foghlama agus múinteoirí acmhainne, comhairleoir na scoile, oide ranga agus baill foirne eile a bheadh bainteach leis an gceist. 
CUID D – NÓSANNA IMEACHTA 
Ba chóir cur síos ar na struchtúir agus ar na nósanna imeachta atá ann chun tacú le daltaí le riachtanais speisialta oideachais agus atá ann chun a chinntiú go gcuirtear na daltaí seo san áireamh i ngach gné den saol scoile. Seo a leanas cuid de na réimsí is tábhachtaí: 
Luath-aithint 
· Comhairlítear do Bhoird Bhainistíochta céimeanna cuí a chur i bhfeidhm a chuirfeadh ar chumas na scoile riachtanais speisialta oideachais a aithint go luath nuair atá daltaí ag clárú leis an scoil, chun gur féidir leis an scoil a bheith in iúl ar na riachtanais sin. 
· Comhairlítear don scoil cóipeanna de cháipéisí ábhartha a lorg (síceolaíoch, leighis agus rl.) de phleananna oideachais indibhidiúla. 

Rannpháirtíocht  
Uaireanta is gá go mbeadh na tuismitheoirí rannpháirteach mar go mbíonn 
· Gá ag an scoil an dalta a chur ar aghaidh chuig síceolaí nó ag duine gairmiúil eile d’fhonn measúnú foirmiúil a dhéanamh ar riachtanais speisialta oideachais an dalta 

· Gá ag an scoil daltaí le riachtanais speisialta oideachais a aithint agus seirbhísí tacaíochta sa bhreis á lorg, mar is cuí, ón Roinn Oideachais agus Eolaíochta, ó na Boird Sláinte nó ó ghníomhaireachtaí eile – agus an cúnamh seo a lorg in am.

· Ba chóir don scoil (.i. an príomhoide nó ball lárnach foirne eile) bualadh leis na tuismitheoirí chun riachtanais an dalta a phlé agus cumas na scoile freastal ar na riachtanais sin. 

Aistriú 
Comhairlítear do Bhoird Bhainistíochta a chinntiú
· Go gcruthaítear gnáthaimh / cláir chun aistriú éasca agus éifeachtach ó bhunscoileanna eile a chinntiú do dhaltaí a bhfuil riachtanais speisialta oideachais acu. 

· Go ndéantar aistriú éasca agus éifeachtach ar eolas cuí faoin dalta maidir le leibhéal foghlama an dalta, faoi straitéisí éifeachtacha múinteoireachta agus araile. 

· Go ndéantar teagmháil leis na tuismitheoirí ar dtús sa phróiseas aistrithe d’fhonn tús áite a tabhairt do rogha an tuismitheora
· Go ndéantar an comhordú is fearr agus is féidir ar ionchur ó ghníomhaireachtaí éagsúla agus ó pháirtithe leasmhara maidir le plean oideachais gach dalta ar leith a bhfuil riachtanais speisialta oideachais aige/aici.  

Roghnú ar Dhaltaí d’Oideachas Speisialta 
Ba chóir go gcuirfí an t-eolas seo a leanas ar fáil sa chuid seo den pholasaí. 

· An bunús ar a roghnófar daltaí do thacaí breise (tacaíocht foghlama agus múinteoireacht acmhainne) 

· Struchtúir agus nósanna imeachta do roghnú dá leithéid 

· Na múinteoirí a bhfuil an fhreagracht orthu i leith roghnú dá leithéid 

· Cathain a thosóidh an idirghabháil agus cén fhaid a leanfar leis. 

Pleanáil 
· Na nósanna imeachta maidir le Pleananna Oideachais Indibhidiúla agus Cláir Oibre a dhréachtú. 

· Ba chóir iad siúd a aithint a bhfuil freagracht orthu na Pleananna Oideachais Indibhidiúla a chruthú. 

Rannpháirtíocht na dTuismitheoirí 
Seo an leanas an t-eolas ar chóir a chur ar fáil sa chuid seo den pholasaí: 

· Cén chaoi ar féidir tacú le rannpháirtíocht na dtuismitheoirí ó thaobh oideachas speisialta de agus cén chaoi a chuirfidh a ndearcadh siúd leis an bpolasaí?
· Cén chaoi ar féidir na tuismitheoirí a choimeád ar an eolas maidir le cumais agus le deacrachtaí a bpáiste?  

· Cén chaoi a choimeádtar na tuismitheoirí suas chun dáta maidir le dul chun cinn? 

Rannpháirtíocht na nDaltaí 
Ba chóir an t-eolas seo a leanas a chur ar fáil sa chuid seo den pholasaí

· An chaoi a gcuirtear daltaí indibhidiúla ar an eolas faoina socrúchán i rang, faoin gclár oibre agus faoin dul chun cinn atá á dhéanamh acu. 
· An chaoi ina gcuirtear dearcadh an dalta féin san áireamh i gcruthú an pholasaí. 

Monatóireacht, Meastóireacht, Measúnú agus Tuairisciú 

Ba chóir an t-eolas seo a leanas a chur ar fáil sa chuid seo den pholasaí: 

· Cad iad na foirmeacha measúnaithe (foirmiúil agus neamhfhoirmiúil) a úsáidtear sa scoil? 

· Cé air/uirthi a bhfuil an fhreagracht an measúnú seo a dhéanamh?

· Cén úsáid oideachasúil a bhainfear as na sonraí seo?

· Cén sórt taifid a choinnítear sa scoil? 

· Cé hiad na daoine a bhfuil teacht acu ar na taifid seo?
· Cé air/uirthi atá an fhreagracht monatóireacht a dhéanamh ar éifeacht shocrúchán dalta i gcláir éagsúla agus ar éifeacht aon idirghabháil speisialta eile a úsáidtear?

· Cathain agus cé chomh minic is a dhéantar an measúnú seo? 

Curaclam Cuimsitheach a Fhorbairt 
Ba chóir an t-eolas seo a leanas a chur ar fáil sa chuid seo den pholasaí: 

· Polasaí na scoile i leith curaclaim chuimsitheacha a chruthú. 
· Polasaí na scoile i leith múinteoireacht litearthachta agus uimhríochta 

· Polasaí na scoile maidir le múinteoireacht Oideachas Caidrimh agus Gnéasachta (OCG) 

Bulaíocht nó Ciapadh 
Ba chóir go dtabharfaí aitheantas sa chuid seo den pholasaí don tábhacht a bhaineann le saol scoile a chruthú ina bhfuil béim ar mheas, ar chuimsitheacht agus ar ghlacadh le héagsúlacht. Ba chóir go ndéanfaí tagairt anseo do pholasaí na scoile ar bhulaíocht agus ar chiapadh agus go ndéanfaí tagairt go sonrach do dhaltaí le riachtanais speisialta oideachais.  

Deimhniú 
Ba chóir go gcuirfí síos anseo sa pholasaí ar na saghsanna deimhnithe atá ar fáil do dhaltaí le riachtanais speisialta oideachais, mar aon le hainmneacha na ndeimhnithe sin agus cur síos ar na gníomhaireachtaí nó na húdaráis a thugann an deimhniú. Bheadh sé úsáideach cur síos ar gach deimhniú agus ar an tábhacht a bhaineann lena leithéid. 
Aistriú chuig saol oibre tar éis scoile 
Ba chóir go gcuirfí síos anseo ar aistriú daltaí le riachtanais speisialta oideachais, mar aon leis an scoil agus seirbhísí tacaíocht eile a thacaíonn leis an aistriú sin. Is féidir cur síos ar naisc le gníomhaireachtaí traenála, le fostaitheoirí áitiúla pobail (más ann dóibh) agus araile. 
Naisc le Gníomhaireachtaí agus le Seirbhísí Seachtracha 

Is féidir gníomhaireachtaí, eagraíochtaí agus seirbhísí seachtracha a liostáil anseo, a bhfuil gaol cruthaithe ag an scoil leo agus a d’fhéadfaí a bheith úsáideach maidir le comhtháthú dhaltaí le riachtanais speisialta oideachais. D’fhéadfaí iad seo a leanas a bheith san áireamh:  

· Grúpaí tacaíochta do thuismitheoirí / do chaomhnóirí a bhfuil páistí le riachtanais speisialta oideachais acu

· Eagraíochtaí pobal-bhunaithe
· Eagraíochtaí náisiúnta 

· Soláthraithe Seirbhísí 

